
        
            
                
            
        

    
	НАЙДАНГИЙН ЦЭЕНЖАВ

	 

	ЭРДЭНЭЦЭЦЭГ ОХИНЫ ЗАМ ДЭЭР

	“Монголын зохиолчдын эвлэл”  Улаанбаатар хотноо 1997 онд эрхлэн хэвлүүлсэн “МОНГОЛЫН УРАН ЗОХИОЛЫН ДЭЭЖИС XXIX боть” номоос авч 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЭРДЭНЭЦЭЦЭГ ОХИНЫ ЗАМ ДЭЭР

	I

	Утаан мэт өглөөний манан сэтгэл уйдам бүрэнхийлж, эргэн тойрон өндөр уул нүдний өмнө гоёмсог, үнэн ёс, амьдралын тэмцэл, хүний замыг тодорхойлоод, минут тутам зүрх догдолж, тэр үзэсгэлэнт охиныг дурснам. Далай долгилох мэт өргөн уудам тал дундуур хуар цэцгээр цацраглан урсах уужим урсгалт Хэрлэн гол алсыг зорьж, хэдэн мянган жилийг ер чөлөө завгүй урсан өнгөрүүлнэ. Өвлийн сайхан хөх тэнгэрт бүүдгэр цайвар ноорхой үүл тунаж, цас хялмаалан хаялж , өвсний толгой сувдын адил цайран бууралтаж гялтганана. Наран ичимхий мэт яаралтайгаар тэнгэрийн хаяанд гялтайж үзэгдээд, алтан цацралт хар хөшигний цаагуур алгуурхан замхарна. Тасхийм үеийн часхийм улирал жихүүцмээр бөгөөд хүйтэн жавар хүний дотор илд мэт шургална. Орчин тойрон уул тал чимээ аниргүй. Гагцхүү олон оны өвгөн хайлаас хадны хажууд сэрвийж, найртай салхины сэрчигнэн үлээхэд эрвэн сэрвэн хөдөлж буурал навчсаа хааяа нэг унагаж, байгалийн ёсыг илтгэн үзүүлнэм. Эсгий гэрийг битүүлэн түлж, гэрийн дотор хэдэн хүн энэ тэрийг бувтнан ажилласаар тэр нэгэн өдрийг мэдсэн ч үгүй өнгөрүүлж, дахин маргааш өдрийг шаардан хүлээнэ. Байгаль нь заншил, заншил нь цэнгэл болсоор нэлээд олонтоо ой мод хөхрөн, цэцэглэх ба хур бороо орох, гол мөрөн урсахыг үзэж өнгөрүүлсэн билээ. Өдрөөс өдөр дэс дараалан нэг жилийг өнгөрүүлэх дутам эдгээр хэдэн хүний наснаас мэдэгдэлгүй сэмхэн хасагдсаар атал ойр орчмын арваад өртөө газрыг бүрэг бараг мэдэж, тэртээ уулыг давж, энтэй талыг гаталж үзсэн нь цөөн. Энэхэн нэгэн хэсэг нутгийн өсөж, төрж ирсэн хүмүүжил нь мөн нэг адил ийм явцуу бөгөөд шинэ ертөнцийн боловсролоос мянган алхам хойно гээгдэж, газрын бөмбөрцгийн уудам хотонд юу байдаг ба бидний адил газар бүрийн олон ястан үндэстний ард яаж амьдран суудгийг мэдэхгүй, мэдэхийг ч оролдсонгүй. Хэн ч түүнийг мэдүүлэхийг ч хүссэнгүй. Ямар ч хөдөлгөөнгүй, өнөөдөр өнгөрвөл тэнгэр ямар болохыг тэнгэр бурхан мэд гэж ханцуй дотроо наманчилж, Мэнэнгийн талд төөрсөөр нэгэн тогтсон хууль мэт хэв заншлаар цухалдсан амьдрал нь ядуулаг бөгөөд үеийн үед сүүдэр мэт уламжлагдан дагаж ирсэн нь юутай гомдолтой. Юутай гуньхралтай.

	 

	II

	Шинэ засаг үүсэж ард бүхэн нэг адил тэгш эрх чөлөөтэй болсон ба хуучин ноёд түшмэдийн эрх ямба нь хасагдсанд өвгөн Баярын сэтгэл баясгалантай болоод ихэд сайшаан бахдах боловч хувилгаан цорж Вандансүрэнгийн эрх сүр нь хэвээр эрх жаргалыг эдэлж, олон түмнээс өргөл барьц цуглуулан, энэ засгийг муулж, эзэрхэг засгаа хүссээр байгааг үзээд, ихэд хорсон занаж өширхөнө. Баяр өвгөн Вандансүрэнг урьд жил бүр хятадын Бээжин, Жанчхүү зэрэг хотуудаар аялахад хөтөлд нь олонтоо явж, аян замын зүдрэл ба өлсөх даарах, ядрах зүдрэхийн гашуун бэрхийг ханатал эдэлж, хатуу ширүүн дарлал, хяхуулд харгисаар зарцлагдсандаа хорсон жигшсэн хүн билээ. Түүний эхнэр Хоролсүрэн төрсөн охин Эрдэнэцэцэг юугаа энх амар бойжуулан өсгөж, хүний зэрэгт хүргээд, олигтой сайн айлын бэр болгох юм сан гэж санахдаа бүр бурхныг дурсаж, сэмхэн залбирна.

	 

	Өдрийн өнгөнд урьхан салхин

	Хажуу талаас алгуураар үлээвч

	Үдшийн гүнд огторгуй дээрээс

	Олон од түүнийг сэмхэн ажиглана 

	Бяцхан охин Эрдэнэцэцэг нас балчир

	Эрх танхи томоогүй

	Эргэх өдөр түүний зам ямар болохыг 

	Хэн урьдаас тааварлан мэдэх вэ!

	 

	Гэтэл энэ нутагт анх удаа бага насны хөвгүүд, охидыг бичиг эрдэмд сургах сургуулийн тэнхимийг нээн байгуулахад есөн наснаас арван дөрвөн нас хүртэлх ухаан сэргэлэн, бие бялдар эрүүл чийрэг хөвгүүд, охидыг элсүүлэн авах зар бичиг харьяат хошууны тамгын газраас нь тараажээ. Үүнд нутгийн ихээхэн баян Очир залны хүүг томилсон боловч нас нь бага балчир гэх буюу элдэв арга саам эрэлхийлэн, залан авгай нүүр тал ихтэй хүн тул цаагуур наагуур энэ тэр гэж явсаар хүүгээ явуулахыг болиулжээ. Учир нь Очир залны хүүгийн бие нь үхэнгэ дорой ядуу бөгөөд ухаан нь тийм сайн биш учир очоод, гологдохыг залан гуай хэдийнээ мэджээ. Оронд нь Баяр өвгөний охин арван нэгэн настай Эрдэнэцэцэгийг явуулахаар харьяат сумын захиргаанаас нь тушаан ирэхэд арга бачир хэлээд ч тус болохгүйд явуулъя гэж ам алдсан тул Хоролсүрэн төрүүлсэн ганц охиноо явуулж чадахгүй, бой нь арилж, ухаан нь гүйцээгүй, нялх нойтон гэх буюу гар хөлийн үзүүр ажилд зардаг энэ муугаасаа салаад би яаж ажиллах вэ? Ерөөс бүсгүй хүн ном эрдэм сураад, юу гийгүүлдэг юм бэ. Төрийн албанд эр хар хүн явдгаас биш бүсгүй хүн явж байхыг би ер үзээгүй гэж хэчнээн удаа улиглан, учирлан хэлэвч гэрийн бүсгүй хүний үг явцгүй бөгөөд тус ч болсонгүй. Эцэг нь мэдээд охиноо явуулахаар шийдвэрлэжээ.. Өвгөн Баярын дотор бүстэй, бүсгүй цөм адил эрх тэгш гэж сонссон нь нэгэн удаа урган дүрслэгдэж, эрдэм сурвал эцэстээ өөрийн биед нь хэрэгтэй гэж зүүд мэт бодогдоно.

	Охиноо мордуулах зам мөрийг нь асуух гэж нэгэн өдөр Дандар гавжийг залж авчран, үзүүлсэнд Дандар гавж элэгдэж хоцорсон эрээн ясан шоогоо хэдэнтээ орхиж, нүдээ аньж, дээш доош хялав цалав хийн байж үзээд, бодож бодож ийн хэлнэ:

	— Энэ жил явахад гайгүй зүгээр талтай байна. Ирэх жилээс арван хоёр насандаа бага зэрэг цөв тохиолдох магадгүй. Тэр үед гэртээ байх хэрэгтэй. Одоо сахиус бурхнаа сайн ариутгуулаад, лам багшид нь үзүүлж, даатгаад, явж болмоор шиг байна гэж мэргэлжээ.

	Хоног болзоо нь тулгарсан тул арга заслыг хийлгээд, эцэг нь охиноо харьяат хошууны тамгын дэргэдэх шинэ байгуулсан тэнхимд хүргээд очиход цөм үеийн насны бяцхан хүүхдүүд янз бүрийн дээл хувцастай. Үүний дотор баян чадалтай хүний хүүхэд ч бий. Ядуу зүдүү хүний хүүхэд ч байх тул цөм баяртай бөгөөд хөгжилтэй. Сэтгэл зориг нь буцалж, тоглоом наадам болцгооно. Өвгөн Баяр ч мөн адил сэтгэл нь хөөрч баяртай мордохын үес охиноо ном сайн үзэж, их эрдэм сураарай! Аав нь удахгүй эргэж ирнэ гэж духыг нь үнсээд явав.

	Бяцхан охин Эрдэнэцэцэг нас бага балчир тул хэдий үеийн олон ижил нөхдөө хараад, сэтгэл нь хөгжил баясгалантай байгаа боловч урьд удаа гэрээс холдож үзээгүй учир эцгийнхээ хойноос барааг нь харсаар хоцроход газрын дов сэрвэнгийн цаагуур удалгүй далд оров...

	 

	1937 он

	 


ӨВЛИЙН ҮДЭШ

	Өргөн тал эргэн тойрон

	Нүд гялбам мэлцийж 

	Цасан чимэгт өндөр уул

	Сүүдрээ харж мишээнэ.

	Өнөр баян хотол сүрэг

	Уулын бэлээр бүрхэж

	Мөнгөн буурал цагаан талд

	Айл өрхүүд ялгарна.

	Идэр баян өн нутагт

	Адуун сүрэг бэлчээрлэж 

	Адуучин залуу идэр эр

	Алсаас исгэрэх нь илхэн.

	ШилИЙн өргөн саруул хөндийд

	Шингэн лимбэ жингэнэж

	Шинэ өсвөрийн залуу хүмүүсийн

	Сэтгэлийн доторхыг санагдуулна 

	Алтан бөмбөлөг нарны туяа

	Уулын ард сацарч

	Хивс мэт торгон цас

	Солонго татан намирна

	Алс хөндий голын мөс

	Шил мэт гялалзаж

	Холхи өргөн уртын зам дээр

	Жингийн тэмээд зурайна

	Асгат өндөр хайрхан уул

	Баяртай дохиж ёслоод

	Үдшийн бүрий дотор

	Сүүдгэнэн Зүүрмэглэж өнгөрнө

	Өлөн чоно түүний бэлээр

	Сүрэглэн гуринхалж улиад

	Өнөр баян хотол сүргийг

	Эргэн эргэн унхидна

	Өвлийн чилгэр урт шөнө

	Үлгэр түүх сэтгэлийн зугаа

	Өвгөд хөгшид өнгөрснөө ярилцаад

	Охид хөвгүүд ирээдүйг бодоцгооно 

	Зуухны гал улам улам буурч

	Дуг нойр зүүдний захад

	Салхин бээр сэр сэр

	Жижиг яриа тасалдана.

	 

	1941 он


БЭЛЧЭЭР

	Монгол нэр яруу түүхэнд 

	Марташгүй дурсгалтай

	Түгээмэл сайхан арвин сүрэг

	Үеийн үед баялаг

	Ардын хөрөнгө түмний зөөр

	Төр улсын ажилд

	Тус ачаа соёрхон өгч

	Үүрдийн хэргийг бүтээнэ!

	Уудам дэлгэр бэлчээрийн талд

	Монголын сүрэг тархмал

	Түүний дотроос өөх сүү

	Баян хотыг чимэглэнэ

	Эргэх улирал дөрвөн цаг 

	Дэлхийн өнгийг хувиргахад

	Ус бэлчээр уул тал

	Үзэсгэлэнтэйгээр жигдэрнэ

	Өсөх нас өтлөх нас

	Баян сүргийн хажууд

	Зун, намар, өвөл, хавар

	Үргэлж түүнийг хариулж

	Өргөн дэлхий уудам хангай

	Бэлчээрийн талдаа

	Иргэний хөрөнгө улсын зөөрөө

	Хайрлан хамгаалж өсгөгтүн!

	 

	1941 он

	 


БАЯРТАЙ ХӨГЖИЛ

	Алтан нарны мөнгөн туяа усан болроор гялалзаад

	Урсгал мөрөн уул хадыг зуны байдлаар чимэглэв

	Түмэн ардын соёлын зам төвшин энх хөгжөөд

	Түүхт манай ардын сургууль төр засагтаа баяртай 

	 

	Нарны хурц гэгээн гэрэлд навчин цоморлог баясаад 

	Нам засгийн агуу хүмүүжлээр сурагч бүхэн найртай

	Насан залуу монголын үрс цэцгийн адил жигдэрч 

	Уудам саруул танхимын дотор гэрэлт эрдмийг суралцана.

	 

	Алс хязгаарын ардын хүүхэд ашдын эрдэмд суралцаад 

	Айлчлан гэртээ буцаж очихдоо аав ээждээ баяртай 

	Залуу сурагч зуны чөлөөгөөр алс хязгаарыг зориод 

	Өргөн говийг туулан гатлахуйяа өөрийн нөхөдтэй баяртай 

	 

	Гэгээн тунгалаг сарны гэрэлд сайхны бүрхэг гэгээрч 

	Гэгээрэл боловсрол улсын хөгжил чөлөө авахгүй сацарна 

	Түмний дотроос шалгарсан ухаантан цэцэг шиг дэлгэрэхүйеэ 

	Саруул гэгээн эрдмийн тольд зүсээ харж баясна.

	 

	1941 он

	 


НАЙДАНГИЙН ЦЭЕНЖАВ (1912—1963) 

	бол Дорнод аймгийн алдарт Халх голын билигт хүү. Тэр нь багаасаа сургууль соёлын мөр хөөсөн манай үеийн нэрт багш,  сэтгүүлч зохиолчийн нэг билээ. Тэр нь бага ба Багшийн сургууль,  Зөвлөлтөд нийгмийн ухааны академид суралцаж байлаа. Гучаад оны дундуураас Баян-Түмэнд Дондогийн Цэвэгмэдийн удирдсан утга зохиолын бүлгэмд хичээллэж,  үгийн урнаар авьяас билгээ сорьж олон шүлэг,  өгүүлэл,  нийтлэл,  өгүүллэг бичжээ.

	 

	Г. ЖАМСРАНЖАВ

